
o‘qituvchisi 

Anotatsiya: Amaliy mashg‘ulot jarayonlarida o‘zbek kompozitorlarining 

xalq o‘rtasida tarqalgan ashulalar ohangiga mos tarzda yaratilgan  romanslarni 

o‘rgatish usullari hamda talabalarning kuylash malakalarini, vokal ijrochilik 

mahoratini shakllantirishda o‘zbek romanslarining o‘rni haqida bayon etilgan. 

Kalit so‘zlar: Romans, arpedjio, filirovka, kantilena, vibrato. 

Yangi O‘zbekistonda har tomonlama ma’naviy kamolga yetgan, rivojlangan 

yosh avlodni tarbiyalash, har bir talabaning ma’naviy darajasini oshirish, uning 

bilim doirasini kengaytirish va jahon musiqa madaniyati va san’ati bilan bir     

qatorda o‘zbek musiqa madaniyati va san’ati yutuqlarini o‘zlashtirishga alohida 

e’tibor qaratilmoqda. O‘zbek xalqining vokal musiqaga bo‘lgan muhabbati va 

kundan-kunga yangilanib borayotgan hayot tarzi hozirgi kunga kelib, musiqa 

san’atida yangi janr va shakllarni paydo bo‘lishining asosiy nuqtasiga aylandi. 

Taniqli bastakorlar Yunus Rajabiy, To‘xtasin Jalilovlar o‘zining ijodlaridagi 

qo‘shiqlarida zamonaviy hayot haqiqatlariga javob berdilar. Bastakorlar Tolibjon 

Sodiqov, Mutal Burhonov, Muxtor Ashrafiy, Sulaymon Yudakov, Sayfi Jalil, Sharif 

Ramazonovlar o‘zbek musiqasi an’analarini yangi shakllar bilan uyg‘unlashtirgan 

holda vokal asarlarini yaratishdi. Tarixiy jihatdan Yevropa musiqasida yuzaga 

kelgan romans janriga o‘zbek kompozitor va bastakorlari milliy ohanglarni qo‘shish 

orqali  sharqona tus olib kirishdi. Avvalgi davrlardan farqli o‘laroq, o‘zbek 

kompozitorlari nafaqat Sharq mumtoz she’riyati bilan cheklanib qoldilar, balki 

ularning qiziqishlari doirasi zamonaviy she’riy matnlar, shuningdek, uzoq va yaqin 

xorij shoirlarining asarlarini ham qamrab oldi. Yangi atoqli kompozitorlar                    

S. Polvonov, S. Boboyev. X. Rahimov, B. Umidjonov, R. Abdullayevlar ushbu 

janrda yuksak badiiy cho‘qqilarga erishishdi. Shu nuqtayi nazardan, romans janri 

o‘zbek musiqa madaniyatining intellektual xazinasida munosib o‘rin egalladi. 

Romans (ispancha romanice — romancha, roman tiliga oid) — kamer musiqa janri, 

cholgʻu joʻrligida yakkaxon xonanda ijrosiga muljallangan musiqiy-sheʼriy  asar. 

Romans o‘zbek shoirlari va kompozitorlari ijodiga o‘tgan asrning 40-50-yillarida 

rus Romanslari ta’sirida kirib keldi. S. Yudakov va boshqa kompozitorlar A. S. 

Pushkinning o’zbek tiliga tarjima qilingan (masalan, «Kuylama, sohibjamol, mening 

oldimda») she’rlariga Romanslar yoza boshladilar. Shunday Romanslardan so‘ng 

https://qomus.info/oz/encyclopedia/k/kamer-musiqa/
https://qomus.info/oz/encyclopedia/a/asar/

o‘zbek musiqasiga rus va Yevropa musiqiy janr hamda shakllarini olib kirish 

jarayoni boshlangan. 50-yillarda Alisher Navoiy, Hofiz, Fuzuliy, Muqimiy 

g‘azallariga ham yozilgan. M. Burhonov, S. Yudakov, M. Leviyev, I. Akbarov, S. 

Boboyev va boshqa kompozitorlarning Oybek, Hamid Olimjon, Uyg’un, Zulfiya, 

Turob tula she’rlariga yozgan musiqalari Romansning eng yaxshi namunalaridan. 

So‘nggi yillarda R. Abdullaev, M. Bafoev, F. Alimov, D. Omonullaeva, H. Rahimov 

va boshqa kompozitorlar tomonidan Bobur, Nodira, Fitrat va Cho’lpon she’rlariga 

yozilgan romanslar o‘zbek romansiadasi taraqqiyotida yangi davr boshlanganidan 

shahodat beradi. Romanslar asosan bir ovoz uchun yozilgan, turli mavzu, xarakter 

va tuzilishdagi vokal kamer asarlar sirasiga kiradi. Bu janr o‘zbek kompazitorlari 

asarlarida yaxshi rivojlangandir. O‘zbek kompazitorlari omma o‘rtasida tarqalgan 

ashulalar ohangiga romanslar yaratib, bu janrni yanada boyitdilar. 

Musiqa ta’limi tizimini yangilanishi, yangi maqsad va vazifalar talabalardan 

o‘quv bilim va ko‘nikmalarini yanada ongli ravishda o‘zlashtirishni talab qiladi, ular 

orasida vokal ijrochilik mahorati asosiy o‘rinni egallaydi. Ma’lumki, aksariyat 

talabalar oliy ta’lim muassasiga yaxshi shakllangan vokal va eshitish qobiliyatlari 

bilan kelishadi. Ko‘pchilik tabiatan shunday ovozga ega bo‘lgan, deyishi mumkin. 

Bu ko‘p yillar mobaynida vokal ijrochiligi bilan shug‘ullanish vositasida yuzaga 

keladi. Lekin, talabalar ba’zan ularga yengil repertuar nima uchun berilganligini, 

nima uchun ular ko‘p vaqtlarini ovoz sozlash mashqlari va vokalizlarga 

bag‘ishlaganlarini tushunmaydilar. Ular darhol to‘g‘ridan-to‘g‘ri katta asarlar 

kuylashni xohlaydilar. Bir muncha vaqt o‘tgach esa o‘qituvchi nima uchun bunday 

qilganligini tushunishadi. Shuning uchun qayta tayyorlashdan ko‘ra o‘rgatish 

osonroq.  Talabalarning kuylash malakalarini, vokal ijrochilik mahoratini 

shakllantirishda o‘zbek romanslarining o‘rni juda ham katta. 

O‘zbek kompozitorlari tomonidan  yaratilgan  romanslar asosan lirik 

xarakterda yozilgan. Shu sababli romanslar xalq ichida sevib aytiladigan asarlardan             

bo‘lib, kuylash vokal-musiqiy  qobiliyati yetuk (professional) darajadagilarga 

tavsiya etiladi. Shuning uchun uni talabalarga o‘rgatishda asosan  professional   

ijroga  e’tibor    qaratish, shoshilmasdan, yumshoq, yoqimli ovoz bilan (ayniqsa 

“daromad” qismida) ijro etilib, sekin-asta ovoz quvvatini oshirib avj qismiga o‘tiladi 

va yana daromad qismiga o‘xshashlik bilan tamomlash tavsiya etiladi.  Asarda o‘n 

oltitalik notalar uchraydigan so‘z bo‘g‘inlarini tez va aniq talaffuz qilish ustida 

alohida ish olib  borish lozim. So‘zsiz kuylanadigan qismlaridagi musiqa jumlalari 

bitta nafasda kuylanadi. Shuning uchun musiqa jumlalaridan oldin nafas to‘liqroq 

olinadi.    Yuqori  pardalarga chiqqanda ovozda zo‘riqish (formirovka) bo‘lishidan 

saqlanish kerak.  O‘zbek romanslari talabalarning intervallarni to‘g‘ri ijro etish 

malakalarini shakllantirishi bilan birga ovozni to‘liq nafasda ushlab turish va mayin             

tovushda kuylash ko‘nikmalarini o‘stiradi. Shuning bilan birga  dastlabki     

bosqichda o‘zbek romanslarini talabalarga o‘rgatish,  ularning akademik kuylash 

malakalarini rivojlantiradi. Talabalarda uchraydigan kamchiliklardan biri bu 

tomoqda kuylash, bu asosan dastlabki vokal darslarini boshlagan talabaning  

o‘qituvchi tomonidan etibor qaratilmagan katta xatósi tufayli yuzaga keladi. Asosiy 

pedagogik vazifa-tomoqda kuylashdan akademik kuylashga o‘tish. Ma’lumki 

talabalarning vokal ijrochilik imkoniyatlari va vokal tayyorgarligi turlicha 

bo‘lganligi sababli dasturning repertuarlar ro‘yxatiga murakkabligi turlicha bo‘lgan 

o‘zbek romanslarini kiritish tavsiya etiladi. Lekin barcha kurslarda o‘zbek 

romanslarini o‘rgatib borish zarur, chunki romanslar ijrochi talabalarning ovozi 

sayqallanishiga, texnik-ijrochilik mahorati oshishiga yordam beradi. Romanslarni 

talabaning ovoz imkoniyatlariga mos transpozitsiya ham qilish mumkin  qulay 

tomoni shunda. Bunday imkoniyat opera janri ariya va ariozolarni o‘rgatishda yo‘q. 

Qaysi tonallikda kompazitor yozgan bo‘lsa o‘sha tonallikda ijro etiladi. 

O‘zbek romanslarini kuylaga o‘rgatishda qo‘yiladigan talablar: 

Kosta abdominal (aralash nafas olish ustida ishlash);

Ochiq va yopiq tovushda kuylash (pozitsiya yuqori, tovush nozik, 
parvozli, sur'atli chiroyli );

Yumshoq hujum mashqi, aniq intonatsiya, artikulyatsiya, legatto-stakatto, 
harakatchanlik.

arpedjio, filirovka uslublarini o'rganish;

Kantilena (kuylash asosini tashkil etuvchi uzliksiz qo'yiladigan tovush);

Vibrato (ma'lum tonning balandligi, kuchi va tembrning davriy 
o'zgarishi);

O‘tgan asrning boshlari va o‘rtalarida o‘zbek bastakorlari tomonidan 

yaratilgan, afsuski, ovozli yozuvlari hatto arxivlarda ham saqlanib qolmagan 

romanslar janrini qayta tiklash ustida O‘zbekiston va Qoraqalpog‘iston xalq artisti 

Jenisbek Piyazov birinchilardan bo‘lib ish olib bordi. U 13 ta o‘zbek klassik 

romanslarining ajoyib ohanglari va betakror ijrosini notalar bo‘yicha qaytadan 

tiklash imkoniyatiga ega bo‘ldi va har bir romans uchun videoklip sur’atga oldi. Uni 

yosh iste’dod egalari Otabek Nazirov, Oqilbek Piyazov, Feruza Yusupova, E’tibor 

Muzrobovalar ijro etishdi. O‘zbekiston xalq rassomi, O‘zbekiston badiiy 

akademiyasining raisi Akmal Nurning tengi yo‘q, betakror rasmlari, sovg‘alar kitobi 

va kompakt disklari muqovaning haqiqiy bezagiga aylandi. Rassom har bir 

romansga musiqaning majoziy ohanglariga rang va tasvir tilida obrazli urg‘u 

beradigan hamda uning badiiy-estetik mazmunini chuqurroq anglashga              

yordam beradigan rasmni tanlagan. Umuman olganda bu qilingan ish o‘zbek 

romansi rivojlanishi tarixining yangi bosqichini boshlab berdi. Endilikda talabalar 

va mumtoz klassik musiqani sevuvchilar uchun  o‘zbek romanslarini o‘rganish va 

uni ijro etishlari uchun yangi imkoniyat paydo bo‘ldi. Talaba  “O‘zbek romanslari” 

kitobidan foydalanar ekan, o‘zbek romanslari notalarining yangi tahririni va    har 

bir romanslar  yuqorisida berilgan QR kodni skanerlash orqali o‘sha                           

romansni videosini tinglash imkoniyatiga ham ega bo‘ladi. Bunday innovatsion 

usullar talabalarning o‘zbek romanslarini mustaqil o‘zi o‘rganishida katta yordam 

beradi. 

